
УВОДЗІНЫ
Абрад вяселля з’яўляецца адным з самых старажытных абрадаў на Лідчыне, і адносіцца ён да сямейнага святочнага каляндара. У розныя гістарычныя часы вяселле адбывалася неаднолькава. У часы прыгонніцтва, напрыклад, жаданні жаніха, нявесты ў разлік не прымаліся. Бацькі самі выбіралі нявесту для сына,заручаліся толькі згодай яе бацькоў.

Мэтай нашай працы з’яўляецца спасціжэнне каштоўнастей і рэалій нацыянальнай культуры.

У ходзе працы вызначыліся наступныя задачы:

1-я задача. Назапашванне і захаванне культуразнаўчай інфармацыі;

2-я задача. Узбагачэнне духоўнага свету падрастаючага пакалення культурна-гістарычным асяроддзем, якое фарміруе адукаванага, высокамаральнага чалавека.

3-я задача. Захаванне народнай спадчыны для патомкаў. 
Метады даследавання: аналітыка-сінтэтычны, метад збору дакументальных матэрыялаў.

Калі заглянуць у народны каляндар, то можна ўбачыць тое, што ёсць перыяды часу, калі вяселле строга забаранялася, і, наадварот, перыяды, калі вяселле было спрыяльным (такіх перыядаў было два). Быў яшчэ і трэці перыяд, ён дапускаў правядзенне святкавання вяселля, але да яго ў народзе адносіліся стрымана. 
 Структура вясельнага абраду больш складаная, чым радзільнага ці пахавальнага, бо ён меў у сабе двух ці трохтыднёвы перадвясельны перыяд, і толькі пасля яго ішло вяселле і адбываліся паслявясельныя рытуалы, якія расцягваліся на ўвесь год.

На тэрыторыі Лідскага раёна зліліся дзве шматвяковыя традыцыі: народная (язычная), і хрысціянская (праваслаўная ці каталіцкая). З даўніх часоў і да нашых дзён гэтыя рэлігіёзна-культурныя традыцыі ўзаемапранікалі і ўзаемадапаўнялі адна адну. Больш пазнейшай па паходжанні і распаўсюджанні была хрысціянская культура, таму яна ўбірала ў сябе некаторыя гістарычныя традыцыі нашых продкаў, і яны станавіліся яе духоўнымі нашчадкамі.

Тут варта прыгадаць, што ў хрысціянска-язычніцкім календары было яшчэ некалькі важных перыядаў, у час якіх вяселле забаранялася, гэта былі пасты. У час посту забаранялася ўжыванне ежы жывёльнага паходжання і правядзенне вясельных мерапрыемстваў. Царква ў час пастоў не вянчае маладых. У традыцыйным народна-праваслаўным календары можна вызначыць чатыры асноўныя пасты: калядны, вялікі, пятроўскі і ўспенскі.
Таксама вянчанне ў храмах не адбываецца ў аўторак, чацвер і суботу, а яшчэ і  напярэдадні вялікіх свят. Не пажадана гуляць  вяселле на Каляды, у высакосны год і ў маі месяцы, а яшчэ трэба ўлічваць фазу поўні. Вяселле трэба аднесці на 1 год, калі нехта з родных паміраў.
АСНОЎНАЯ ЧАСТКА
1. Асноўныя перыяды вясельнага абраду
Першым і найлепшым перыядам для вяселля лічыцца час ад канца жніўня (гэта 28 жніўня) і да Каляднага посту, за выключэннем памінальнай нядзелі (трэцяя нядзеля пасля Пакроваў).

Другі перыяд – гэта зімні Мясаед. Ён займае час ад 21 снежня і заканчваецца напярэдадні Масленічнай нядзелі. 
Ёсць яшчэ і трэці перыяд, калі дапускалася вяселле. Пачынаецца ён ад Сёмухі і завяршаецца перад Пятроўскім пастом.

2. Перадвясельны этап
Традыцыйна вяселле складалася з трох этапаў: перадвясельны, вяселле, паслявясельны.
Сваты з’яўляюцца першай адпраўной кропкай ў перадвясельным перыядзе.

Гэта прадуманы крок перш за ўсё з боку родных жаніха. А  захаваў ён у сабе момант нечаканасці, і гэта быў адказ з боку родных маладой ці яе самой. Таму да правядзенна абраду “Сваты” падыходзілі вельмі адказна. Звычайна сваталіся ў чацвер (іменна чацвер лічыўся самым спрыяльным у гэтай справе днём).

Існавала таксама і ключавая фігура ў абрадах і перадвясельнага перыяду, і ў рытуале вяселля. Гэта быў сват.

За свата запрашалі мужчыну, якому было больш за сорак гадоў, які меў на той час сям’ю і дзяцей. Сватам быць – роля нялёгкая: ён павінен мець аўтарытэт, дарэчна правіць ходам падзей, падтрымліваць неабходны рытм святочнага дзеяння. У маладога гэта звычайна быў хрышчоны бацька.
Той момант, калі сват пераступіў парог хаты будучай маладой, і пачынаецца перадвясельны перыяд. Задача свата – дапамагчы знайсці ўзаемаразуменне паміж двума родамі. Сват, адпраўляючыся на заручыны, браў з сабой бохан хлеба і бутэльку гарэлкі. Сваты лічыліся паспяховымі, калі ў канцы застолля маці будучай маладой прыступала да рытуалу: у бутэльку з гарэлкай, якую прынёс сват, яна насыпала зерня жыта, загортвала ў ручнік і аддавала госцю.
Акрамя свата вясельны абрад мае цэлы шэраг шлюбных пасад(Дадатак 1).

Вясельны абрад мае свае традыцыі і прыкметы, ад якіх залежала шчаслівае жыцё маладых (Дадатак 2). 
3. Вяселле
(вясельны абрад запісаны са слоў Бартэль Таісы Іосіфаўны, 1934 года нараджэння, пенсіянеркі вёскі Канюшаны Лідскага раёна, Ходараўскага сельскага савета)
3.1. Вянкі
У суботу, за тыдзень да вяселля, у маладога збіраецца моладзь. Гуляюць “Вянкі”. Малады частуе ўсіх, дзяўчаты ўюць вянок, пяюць песню:
Адпачывайце, вараныя коні, на стайні:

Будзем ехаць ды чатыры мілі мы вамі,

Будзем ехаць ды чатыры мілі мы вамі,
А пятую да жалезнымі мастамі,

А пятую да жалезнымі мастамі,

А шостую ды да Ганначкі з вянцамі.
Пачаставаўшыся і звіўшы вянок, моладзь гуляе ўвесь вечар. Звіты вянок кладуць на шыйку бутэлькі з водкай. Сват у гэты ж вечар бярэ прыбраную бутэльку водкі і едзе ці ідзе (калі маладая з той жа вёскі, што і малады) па кашулю для маладога.

Таксама ў суботу, за тыдзень да вяселля, нявеста збірала сваіх незамужніх сябровак на развітанне (Дадатак 3).

3.2. Ад’езд маладога да маладой
Перад тым, як ехаць да маладой, сябры маладога, сват з жонкай (на вяселлі яна займала пасаду “грубай” ці “салодкай” сванькі), госці, якія павіны суправаджаць маладога, збіраліся за сталом, частаваліся. Жанчыны  спявалі песню: 

Ой разумна тое дзіцятка, Ванечка,
З вячора вараныя конікі асядлаў.
З паўночы усю дружыначку пабудзіў:
Уставайце, уставайце, мае брацейкі:

Ужо свет.

На абед.

Малады з дружынай пад мелодыю марша абыходзяць тры разы вакол стала і выходзяць з хамы. Там малады праходзіць пад брамай, зробленай з ручніка. У час праходу пад ручніком маладому нельга яго кранацца. За ім ідзе маці з абразом. Абраз застаецца ў хаце, з сабой да маладой бяруць грамнічную свечку. Жаніх кланяўся ў ногі бацьку і маці, а яны багаслаўлялі яго хлебам і соллю.
Так малады з дружынай едзе да маладой.
Як толькі малады з дружынай з’едзе на падворак да маладой,  прысутныя там дзяўчаты і жанчыны пяюць:

Застукалі, загрукацелі вараныя конікі на двары,

Ды й заплакала маладая Ганначка ў каморы.
Ды й заплакала маладая Ганначка ў каморы,

Ды ўпала свайму ойчаньку пад ногі.
Ой не аддай, не аддай, родны ойчанька, ад сябе,

Перазімую гэту зімачку я ў цябе.
3.3. Выкуп нявесты
Паміж гасцямі жаніха і нявесты пачынаўся торг. Малады клаў рубель, два, агосці з боку маладой дружна не згаджаліся, крычалі, што мала, што не аддадуць нявесту. Толькі пасля выкупу маладога з дружынай запрашалі за стол, частавалі, а маладая адзявалася ў другой хаце ( лепей, дзе жыве багатая сям’я). Там яна “сядала на пасад” (Дадатак 4).
3.4. Вянчанне
Вянчанне ўключае ў сябе дзве часткі: заручыны і вянчанне. Раней гэтыя абрады былі аддзелены адзін ад аднаго. Пры вянчанні патрабуецца, каб маладыя былі хрысціяне адной веры, жаніх не малодшы 18, нявеста – 16 год. Не вянчаюць тых, хто тры разы знаходзіўся ў шлюбе. Маладым даюць свечкі (тым, хто ўступае ў шлюб першы раз), уручаюцца пярсцёнкі. На галовы маладых надзяваюць вянцы. Потым даюць выпіць віна з адной чашы. У час вянчання маладыя стаяць на ручніку. Пры завяршэнні вянчання з маладых знімаюць вянцы і вядуць іх да абразоў, дзе маладыя іх цалуюць: жаніх – вобраз Спасіцеля, нявеста – вобраз  Божай Маці. Маладыя робяць падарунак храму (ільняны ручнік з загорнутым хлебам). Трэба захоўваць вянчальныя свечкі ўсё жыццё. Іх можна запальваць пры цяжкіх родах ці хваробе дзяцей.

Пасля вянчання маладыя наведваюць магілы продкаў. У народзе ёсць павер’е: “Перш чым сабе – продкам”. Калі ў аднаго з маладых няма бацькоў, тады пагост трэба наведаць да вянчання, каб заручыцца багаслаўленнем памерлых бацькоў.

Пасля заканчэння ўсіх мерапрыемстваў, звязаных з вянчаннем і наведаваннем могілак, маладыя павінны вярнуцца ў хату, дзе пачынаўся абрад вяселля (родны дом маладой). 
А ад вянца малады пераводзіць маладую на свой воз, і ўся дружына едзе да маладой (пасля вянчання вяселле гуляюць у маладой). Тут маладых сустракалі бацькі маладой з хлебам-соллю і вялі за стол. Маладых віншавалі, жадалі шмат шчасця, пад ногі сыпалі жыта, жадалі, каб здаровымі былі, каб дзетак многа было.
3.5. Вясельны стол
Трэба рабіць так, каб стол, за якім будуць сядзець маладыя, быў скіраваны на ўсход і каб маладыя не сядзелі на стыку сталоў. Будзе вельмі добра, калі маладыя будуць сядзець на адной лаве. Найлепш за ўсё сталы паставіць літарай Г.

За стол сядалі родныя жаніха з аднаго боку, нявесты – з другога.

Трэба, каб побач з маладымі сядзелі сваты, шаферы (дружкі з дружкамі), потым хрышчоныя бацькі, потым па ўзросту (ад маладзейшых да старэйшых) госці. Бацькі не сядзяць за вясельным сталом, бо ў іх іншая справа: яны робяць усё, каб свята ўдалося і нішто не перашкодзіла маладым.

Да стала маладыя павінны заходзіць па сонцы (гадзінная стрэлка), а выходзіць у другім напрамку. Маладыя павінны ўвесь час трымацца за рукі, каб паміж імі ніхто не прайшоў. Госці збіраюцца за сталом, сват кліча да першай чаркі бацькоў маладой. Бацькі п’юць за здароўе маладых, а вясельнікі за здароўе бацькоў. Тым часам дзяўчаты пяюць для маладых:

Дзе быў, салавейка, дзе была, зязюля?

Зляцеліся яны да ў адзін садочак,

Да ў адзін садочак, да на адзін кусточак.

Да пілі расіцу з аднае крыніцы,

Да елі малінкі з аднае галінкі.

Ой, дзе быў Ванечка, дзе была Ганначка?

З’ехаліся яны на адно падвор’е,

На адно падвор’е, за адно застолье.

Пілі мёд, віно з аднаго кілішка,

Да елі патравы з аднаго паўміска.

Песня для свата:

А ў нашага свата да разумна жонка

Выпраўляла свата да ўсё павучала:

- Будзь, сватко, разумны ды прадзяры стрэху,
Ды нарабі смеху.

Украдзі сланіну, накармі дружыну.

Песня для свацці:

- Чаму, сванечка, не спяваеш?
Ці ты голасу не маеш?

- Ці вы, дзеванькі, не чулі,

Як я, едучы, спявала.

Я спявала ў вазочку,

Я спявала за сталом,

Як зязюля з салаўём.

Сват і свацця частуюць дзяўчат гарэлкай, цукеркамі, запрашаюць за стол. Дяўчаты пачынаюць спяваць дружкам:
Першы дружко харошы,

Ён багаты на грошы.

Як пайшоў ён танцаваць,

Стаў ён граблі раскідаць.

Для першай дружкі:

Перша дружка – пацярушка:

Пацярала дзеўку за нядзельку

За горку гарэлку.

Другому дружку і яго дружцы:

Другі дружко прывабны,

На ім касцюм шыкарны.

Маскоўскія краўцы зрабілі,

На другога дружка злажылі.

Яго дружка – паненка,

На ёй ядвабна сукенка.

Яе дружко спадабаў,

Ёй сукенку дараваў.

Першаму брату нявесты і яго дружцы:

На нашым брату кашуля

Ды сто рублёў каштуе.

Ці яе ніва зрадзіла,

Ці яе сястра зрабіла,

На першага брата злажала.

Яго дружка шыкарна, 

На ёй сукенка валняна.

Яе братка палюбіў, 

Ёй сукенку падарыў.

Кожны дружко даваў дзяўчатам цукеркі, дзякаваў за песні.
У хуткім часе пасцельніцы накіроўваліся разам са старэйшым шаферам (першым дружком) рыхтаваць пасцель для маладых. Маладых з песнямі і жартамі праводзілі адпачываць. Вяселле гуляюць да раніцы.

Назаўтра вяселле гуляюць аж да вечара, дарацца. У час дарэння госці дораць маладых, а ў некаторых мясцовасцях адорвае падарункамі бацькоў нявесты. Пасля дарэння маладыя з дружынай пераязджалі да маладога.

У маладога дзяўчаты і жанчыны пяюць:

Свякроў да нявестку да жадом жадала,

Да жадом жадала.

Да па ўсіх дарогах стражы стаўляла.

А сама старая ў варот стаяла.

Нявестачка мая, што за доля твая?
Што за доля твая?

Пасей сваю долю ды па майму полю.

Каб твая доля тут узышлася

Ды каб тваё шчасце тут разжылося.

Бацькі маладых сустракаюць маладых, вядуць у хату. Маладая дорыць ім падарункі.

Госці для маладой устройваюць розныя выпрабаванні.

Першае выпрабаванне. На парозе ёй пад ногі кідаюць дровы, маладая адкідае дровы убок і кладзе на іх падарунак.

Другое выпрабаванне. За сталом маладых чакаюць пераапранутыя ў цыганоў госці. Яны патрабуюць выкуп. Маладая адорвае іх паясамі (пазней рознакаляровымі стужкамі ці хусткамі), на цыганскае дзіця клала адрэз шоўку ці паркалю. Пасля гэтага цыганы уступаюць месца маладым.
Маладая вешае ў покуці ікону і ручнікі, сцеле абрусы.

Так пачынаецца вяселле ў маладога. Да першай чаркі сват запрашае бацькоў маладога, госці жадаюць ім здароўя, дзякуюць за пачастункі.

Дзяўчаты зноў спяваюць тыя ж песні для сватоў і дружкоў, што і ў маладой.
Маладыя павінны пасля пакінуць свята.

Госці пачыналі гуляць “сваё” вяселле. З ліку гасцей выбіралі пажылую пару, пераапраналі іх у жаніха і маладую і да позняй ночы спявалі, танцавалі, гулялі як маглі.

На першую шлюбную ноч ложак маладым павінна засцілаць родная ці хрышчоная маці жаніха. Ніхто, акрамя іх, не заходзіў у гэтыя пакоі. Як абярэг, маці аб’яўляла, што маладыя будуць спаць у адным пакоі, аднак вяла потым маладых у другі, пра які ніхто не ведаў.
Вяселле гуляюць усю ноч і ўвесь дзень.

3.6. Дарэнне. Каравай
Адметнай рысай вяселля беларусаў з’яўляецца каравай. Як правіла, кожнага, хто дорыць маладым падарункі, хрышчоныя бацькі маладых частуюць караваем (калі нямя хрышчоных, іх ролю выконваюць сваты).

Каравай гатуюць па старажытных традыцыях. Ён можа мець розную форму і быць у некалькі ярусаў, усё залежыць ад месца, у якім адбываецца вяселле. Першы ярус каравая даюць маладым як знак вечнасці. Другі ярус сімвалізуе сям’ю маладых і дзеліцца паміж блізкімі. Трэці ярус сімвалізуе род і дзеліцца паміж роднымі. Астаткі аддаюць музыкам.

Перад тым, як дзяліць каравай, нявеста адорвае родных жаніха. Кавалачак каравая можна засушыць і захоўваць як абярэг. Нельга віншаваць маладых голымі рукамі, трэба гэта рабіць праз новую хусцінку. Таксама нельга дарыць маладым вострыя ці  рэжучыя прылады.

Адразу пасля дарэння маці жаніха здымае з маладой вэлюм і апранае яе ў хустку і фартух. Пасля вэлюм прымярае шаферка, а потым маладыя дзяўчаты, якія прымалі ўдзел у свяце. Затым вэлюм вешаюць у чырвоны кут пад абраз. Вэлюм захоўваецца ў сям’і на ўсё жыццё. Пасля маці жаніха бярэ ручнік, на якім стаялі маладыя ў царкве, кладзе туды свечкі, кветкі жаніха і маладой, выцірае сурвэткай посуд маладых, кладзе сурвэтку ў ручнік, завязвае яго чырвоным поясам. Гэта ўсё павінна захоўвацца ў сям’і. 
Вясельны дзень заканчваецца дарэннем. 
Пасля дарэння сванька дае абед “Сваньчын каравай” (Дадатак 5).

Дзяўчаты спяваюць:

Дзякуй сваньцы за каравай,

Смачны, салодкі, яшчэ дай.
Назаўтра вяскоўцы, якія былі на вяселлі ў маладога, збіраліся зноў у вясельнай хаце “нос тачыць маладой” (Дадатак 7).
4. Паслявясельны перыяд
Адразу наступае трэці этап – паслявясельны.

Першыя тры дні гулялі ў маладой, а затым у маладога. На дзявяты дзень былі пярэзвы ці “пірагі” – застолле для бацькоў маладых. На “пірагі” збіраліся у бацькоў маладой. Усё вяселле яны аказвалі гасцям паслугі, глядзелі за ўсімі.

З дзявятага па саракавы дзень быў мядовы месяц у маладых. З сёмага па саракавы дзень пасля вяселля жонка павінна карміць мужа тымі лыжкамі, якімі яны карысталі падчас вяселля.

Па заканчэнні года ў новай сям’і павінна было нарадзіцца дзіця. На гэтым завяршаецца першы год жыцця маладых, заканчваецца паслявясельны этап. Кола замыкаецца.
ЗАКЛЮЧЭННЕ
Такім чынам, мы яшчэ раз упэўніліся, што вяселле – сапраўды важнейшая прадзея ў сямейным і грамадскім быце беларусаў. Прайшоў час і сёння мы святкуем вяселле па-іншаму. Гэта перш за ўсё звязана са зменамі ў жыцці і побыце беларусаў. Напрыклад, вясельныя коні ўсюды заменены машынамі, выпалі і звычаі, звязаныя з выпечкай каравая. Ён заменены на торт, куплены ў магазіне. Адны звычаі і абрады заменены іншымі, але ж усё роўна вяселле застаецца самым яркім і незабыўным святам у жыцці беларуса.

ДАДАТАК 1
Шлюбныя пасады
Шафер – шаферка
(на Лідчыне дружко і дружка)
На гэтыя пасады выбіраюць блізкіх сяброў. Яны павінны быць не ў шлюбе, не мець дзяцей. Шаферам можна быць толькі адзін раз.

Сват – свацця

Сватоў ацэньвалі па колькасці праведзеных вяселляў. Яны павінны былі мець сям’ю, дзяцей, добра жыць у шлюбе. Сватамі не бралі тых, хто быў разведзены, удоў ці ўдаўцоў, тых, у каго не было дзяцей, хто не меў сям’і да сарака гадоў. Сватам павязваліся ручнікі цераз плячо. У сучасных сватоў можна ўбачыць замест ручніка стужку ці наогул замест стужкі прышпільваюць на грудзях з правага боку штучныя  квекі, да якіх была прывязана стужка з надпісам “сват” ці “свацця”.
Хрышчоныя бацькі

Хрышчоныя бацькі жаніха і маладой – самыя  шаноўныя госці на вяселлі. Яны сімвалічна з’яўляюцца абаронцамі вяселля. Хрышчоныя павінны прысутнічаць у храме пры вянчанні. Маці хрышчоная выпякала да вяселля каравай і дзяліла гэты каравай перад дарэннем.

Пасаджаныя (пасаджоныя) бацькі

Было і такое, што хто-небудзь з бацькоў маладой ці жаніха паміраў, то на іх месца выбіраюць пару, якая мае сваіх дзяцей. Пасаджаныя бацькі выбіраюцца з кола сяброў сям’і ці сваякоў. Па традыцыі пасаджаная маці абавязкова адзявала суцэльную  сукенку. Такая традыцыя захавалася да сённяшняга часу.

ДАДАТАК 2
Вясельныя традыцыі і прыкметы
Важнае месца ў вясельным абрадзе  займае  вопратка. У маладых яна была белага колеру. Белы колер сімвалізуе пераход маладых ад юнацтва да дарослага жыцця.

Калі паназіраць за вопраткай сучасных маладых, трэба адзначыць тое, што жаніх апранаецца ў адзенне цёмнага колеру, а маладая, як і належыць, у белае адзенне. Варта адзначыць, што белае адзенне з вэлюмам мае права апранаць толькі нявеста-дзяўчына. У іншых выпадках нявеста павінна падабраць вопратку іншага колеру: бэжавае, ружовае, блакітнае. Да выбару адзення для маладой адносіліся вельмі ўважліва: убранне павінна было закрываць грудзі, плечы, ногі. Вэлюм і сукенку пажадана купляць у сераду, туфлі – у пятніцу. Даваць мераць вэлюм ці сукенку іншым дзяўчатам ці маладзіцам – дрэнная прыкмета.
Важным атрыбутам у вопратцы маладых з даўніх часоў з’яўляюцца абярэгі. У некаторых месцах, напрыклад, маладым на вопратку прышпільваюць шпільку, кладуць лісце рабіны ў абутак, а ягады – у кішэню. Пры нявесце павінна была быць пасвенчаная на Вялікдзень соль, а маладому ў кішэню кладуць маленькія абразікі. Калі маладыя вянчаюцца, на іх павінны быць  крыжыкі.

Па ранейшай традыцыі маладыя перад вянчаннем заручаюцца пярсцёнкамі. Жаніх залатым, нявеста – сярэбраным, гэта азначала паяднанне Месяца і Сонца. Зараз маладыя выбіраюць залатыя пярсцёнкі. На іх не павінна быць ніякіх малюнкаў. Пярсцёнак нельга надзяваць на пальчатку. Нельга выкарыстоўваць знойдзеныя пярсцёнкі, шлюбавацца пярсцёнкам удавы, пераплаўляць бацькоўскія пярсцёнкі. Але маладыя могуць шлюбавацца пярсцёнкамі, перададзенымі ў спадчыну.

Дрэннай прыкметай з’яўляецца падзенне пярсцёнка ў момант заключэння шлюбу: гэта прадвяшчае бяду са здароўем або сведчыла аб разводзе ці смерці аднаго з маладых.

Прынята, што пярсцёнкі купляе малады, пажадана ў адным месцы і ў адзін дзень. Шлюбныя пярсцёнкі, як і шлюбнае адзенне, нельга даваць прымярыць сяброўкам, сёстрам, бо будуць у сям’і спрэчкі.

У даўнейшы час жонка заўсёды брала прозвішча мужа. Зараз  маладыя маюць права захаваць кожны сваё прозвішча ці мець састаўное: сваё прозвішча і прозвішча мужа ці жонкі.

ДАДАТАК 3
Абрад “ Развітанне нявесты з незамужнімі сяброўкамі”
У суботу, за тыдзень да вяселля, нявеста збірала сваіх незамужніх сябровак на развітанне. Сяброўкі плятуць вясельны вянок, спяваюць песню:

Каціліся ігрушкі з вярхушкі,
Каціліся ігрушкі з вярхушкі.

Кідаюць Ганначку падружкі,
Кідаюць Ганначку падружкі.

Падружка наша Ганначка

Была з намі няпроста.

Як нам з табою растацца?..

Дзяўчаты прыбіраюць нявесту: адзяюць святочную сукенку, расплятаюць касу, якая ўжо застаецца расплеценай да самага вянчання. Нявеста прасіла блаславення ў бацькоў. Таксама ў гэты ж вечар бацькі маладой прымаюць ад свата бцутэльку з вянком, а  маладая праз гэтага ж свата перадае кашулю, якую падрыхтавала маладому.

ДАДАТАК 4
Абрад “Садіць нявесту на пасад”

Пасадам з’яўлялася дзяжа, перавернутая уверх дном і накрытая кажухом ці дзяругай. Маладую да пасаду падводзіў родны ці стрыечны брат.

Калі ж не было братоў, то суседскі хлопчык. У знак згоды выходзіць замуж маладая сядала на падрыхтаваны пасад. Дзяўчаты спявалі:

Чаму, Ганначка, на пасад не ідзеш,

Чаго жджэш?

Ой, якія дзіўны людзі, 

Я й пайду,

Прывядзіце родну матулю,

Я й сяду.

Прывядзіце родну матулю,

Я ўпаду.

Не аддай, не аддай, родна мамачка,

Ад сябе.

Перазімую гэту зімачку

Я ў цябе.

Маладой адзяюць (кладуць) вэлюм, а браты з музыкамі ідуць па маладую і вядуць яе і дружак за стол.

Калі маладая была сіратой, то дзяўчаты спявалі:

А хто ходзіць па ельнічку,

Гукае?

Маладая сваю мамачку (свайго татачку)

Шукае.

Акажыся, родна мамачка (родны татачка),

Хоць разок!

Рада была (рады быў) аказацца

Два раза,

Прыбітыя ножкі да сасновай дошкі,

Не ўстану.

Зложаны ручкі да на сэрдайка,

Не здыму.

Спячатаны вочкі да ад цёмнай ночкі,

Не гляну.

Дружына частуецца, дзяўчаты пяюць:

Ой ярка, ярка да каліна ў лузе,

Ой яшчэ ярчэе Ганначка ў матулі.

Па саду хадзіла, увесь двор красіла.

На пасадзе села ды, як ружа, зрэла,

А з пасаду ўстала ды, як ружа, звяла.

Маладыя з дружынай абыходзяць тры разы вакол стала, праходзяць абрад праходу пад ручніком і баласлаўленне. Маладая брала ікону, развітвалася з бацькамі, суседзямі, знаёмымі. Пасля маладыя сядаюць у прыбраныя вазы (цяпер – у прыбраныя машыны). Маладая з братамі сядала ў першы воз, а малады з першым дружком у другі. Бацька трымае ў руках абраз, а маці асыпае маладых зернем жыта, абыходзіць іх тры разы. Пад’язджаць да хаты маладой, храма, месца вяселля трэба па руху сонца. Так ехалі у царкву ці касцёл вянчацца.
ДАДАТАК 5
Сцэнарый фальклорнага абраду

Выпечка вясельнага каравая
Удзельнікі: бацькі, брат, дзве сястры, сват, каравайніцы – 5 чалавек, фальклорная група, моладзь.

(На сцэне стаіць стол. Бліжэй да залы знаходзіцца лаўка, на стале – дзяжа, побач ляжаць накрыўка ад дзяжы, сіта. На сцяне вісіць ікона, упрыгожаная ручніком)
Дачка. Здаецца, трэба ўжо на стол накрываць, бо хутка госці прыйдуць ды й каравайніцы таксама.

Маці.  Добра, дачушка, добра. Пойдзем ужо.

(У хаце завіхаюцца маці з бацькам, сын і дзе дачкі. Засцілаюць абрусам стол. Бацька ,поркаючыся ля печы):
Бацька. Ганначка, час ужо нашых каравайніц клікаць.

Маці. (дачкі Надзейкі) Налзейка, ці падрыхтавала ж ты, дачушка, усё для печыва?

Надзейка. Здаецца, усё гатова, мама. Вось, паглядзі.

(Чуецца гоман, смех, уваходзяць каравайніцы, моладзь)

Першая каравайніца. Добры дзень таму, хто ў гэтым даму.

Бацька. Добры дзень, добры. Праходзьце, калі ласка, мы вас тут зачакаліся. І печ напалена, і дзяжа падрыхтавана, адно толькі вас не ставала.

Другая каравайніца. Дзякуй, дзякуй, гаспадары, за запрашэнне. Ужо для вашай Ганначкі ды спячом мы каравай, пульхны ды прыгожы,смачны і развесісты. Праўда, дзяўчаткі?

(Усе пераглядаюцца, не ведаюць, каму пачынаць. Маці нявесты звяртаецца да хрышчонай маці дачкі)
Маці. Ну, Зося, ты ў маёй дачушкі маці хросная, табе і пачынаць.

Зося. Дзякуй, мумачка, дзякуй за давер. Прыступаем, дзяўчаткі. Паважаныя бацькі, святы покуць, суседзі, прыяцелі (пры кожным пералічэнні робіць паклоны ўсім), дазвольце прыступіць да святой справы – выпечкі вясельнага караваю для нашай пекнай Ганначкі на добрую волю, на шчаслівае сямейнае жыццё, на радасць.

Усе. Бог блаславіць. (тры разы)

(Старэйшая каравайніца бярэ сіта, хтосьці ёй дапамагае, яны перасейваюць муку)

Малодшая дачка. Прынеслі вам ваду з трох крыніц, каб жыццё маладых было чыстае і звонкае.

Старэйшая дачка. А вось масла ад каровы першага ацёлу, каб каравай надаў мяккасці ў сямейных адносінах.

Малодшая дачка. А гэта мёд ярых пчол дзяцькі Антося, каб у штодзённым кавалачу хлеба знаходзілі маладыя энергію і сілу на доўгія гады.

(Старэйшая каравайніца пачынае замес (па гаддзінай стрэлцы). У гэты час фальклорная група спявае):

Ой, ніхто не згадае,

Што ў нашым караваі

Цэбар вады крынічнай,

Карэц мукі пшанічнай.

Чыя жонка мясіла,

Шоўкам, золатам рукавы шыла.

Васілёва жонка каравай мясіла,

Шоўкам, золатам рукавы шыла.

Трэцяя каравайніца: Месім теста далонямі, каб малады да маладой не скакаў з кулакамі.

Чацвёртая каравайніца. Няхай пірог будзе густам, салодкім, прыгожым.

Старэйшая каравайніца: Дабавім кроплю гарэлкі, каб жыццё маладых было багатым, вясёлым, шчодрым на радасці. Сёння ў нашай Ганначкі касу расплятуць, каснікі чырвоныя долу апусцяцца. Давайце, дзяўчаткі, мы каравай упрыгожым касой дзявочай, таму што каса – дзявочы гонар.

(Кладзе на стол кавалак цеста, дзяўчаты робяць касу)
Старэйшая каравайніца. Ну, Паўлінка, рыхтуй печ, а ты, Андрэйка, нясі лапату.

(Яны аглядаюцца, ходзяць, дзяўчаты робяць касу, старэйшая каравайніца вымешвае цеста, а фальклорная група спявае):

Ой, дзе ж тая каравайніца, што была,

Ды няхай ды іде, ды пазычае памяла.

Ой, дзе ж тая каравайніца, што ў хаце,

Ды няхай ідзе, ды пазычае лапат.

А Паўлінка вымятае печ.

Чыцвёртая каравайніца. Андрэйка, ці нясеш ты лапату?

Андрэйка. А як жа, мае даражэнькія.

(Кладзе пірог на лапату)
(першая каравайніца палівае мёдам, пасыпае сырам) 

Першая каравайніца. Каб жыццё маладых было салодкім, пальём наш каравай мядком. А каб купалася як сыр у масле, то пасыплем яго сырам.

Старэйшая каравайніца. Дарагія бацькі, святы покуць, суседзі, прыяцелі, багаславім гэты каравай, каб ён у печы раздаўся ўшыркі і ўвысь, каб ён смачным удаўся.

Усе. Бог багаславіць. Бог багаславіць. Бог багаславіць.
(брат ставіць каравай у печ) 

Брат. Старэйшая лябёдушка ўжо заўтра адляціць з нашага гнязда. А каля мяне яшчэ малодшая стаіць. Ой, звяртаюся да ветру я ды прашу: прынясі ты, вецер, нам ясна сокала.

(стукае лапатай у падлогу, а затым дакранаецца да іх галоў і кідае лапату ў залу)
Старэйшая каравайніца. Пірог павінен быць прыгожым, як наша Ганначка. Давайце, дзяўчаткі, падрыхтуем яму вясельны ўбор.

Фальклорная група. (пяе)
Кветачкі рабіце,

Кветачкі рабіце,

На пірог станавіце.

Па краях сыр ды масла,

Па краях сыр ды масла,

У сярэдзіне долю ды шчасце.

(Пакуль спяваецца песня, дзяўчаты па чарзе падыходзяць да стала, бяруць упрыгожанні і падыходзяць да печы, нібы апякаюць іх)
Першая каравайніца. Ну, дзяўчаткі, упрыгожанні падрыхтаваны. Пара і рукі памыць. (Ідуць мыць рукі)

Фальклорная група. (спявае)

Мыйце рукі, каравайнічкі,

На вішаньку ліце,

Каб вішанька радзілася,

Нашы дзеці любіліся.

(Адна з каравайніц вылівае ваду пад вішню, а фальклорная група пяе песню “Чырвоная вішня з-пад кораня выйшла”. У гэты час старыйшая каравайніца і сват носяць дзяжу: тройчы абыходзяць лаўку, кружацца з дзяжой , цалуюцца)
Старэйшая каравайніца. Хапайце, дзяўчаты, дзяжу ды каціце яе на вуліцу, каб ясны сокал да вас хутчэй прыляцеў і павёў за сабой, як павядзе Васілёк Ганначку. А глянце, колькі іх тут, жаніхоў, ясных, як сонца, хуткіх, як вецер, стройных, як ясакар.

(Дзяўчаты коцяць, хлопцы не даюць)
Хлопцы. А мы не пусцім вас далёка, таму што прыгажэйшых, чым вы, на свеце няма.

Фальклорная група.

Каравай, каравай,

Каравайнічак кліча.

Ці вы зарабіліся,

Ці вы заблудзіліся,

Што да мяне не з’явіліся.

Другая каравайніца. Ой, дзяўчаткі, загуляліся, што пра каравай забыліся. Ах, які ён прыгожы, што вачэй не адвесці. Але ж як нам яго выняць: ён так угору падняўся, ушыркі раздаўся, што без дапамогі кавалёў не абысціся.

Усе.

Ой, дзеж тыя кавалі

З іх жалезнаю сякерай?

Ды няхай ідуць печ рубаюць,

Каравай вымаюць.

(Адна з каравайніц нясе вывернуты кажух, другая бярэ сякеру і пачынае сімвалічна біць печ. Затым брат дастае каравай, папярэдне пастукаўшы тройчы ў столь лапатай. Старэйшая каравайніца бярэ каравай на ручнік. Адначасова ф.група спявае)

Наляцелі курапаты,
Наляцелі курапаты.

Сталі печ калупаці,

Каравай вымаці.

Другая каравайніца. Ой, харошы каравай наш, харошы.

Маці. Бо харошыя каравайніцы рабілі.

Трэцяя каравайніца. Ды харошую яму песеньку спявалі.

(Ставяць каравай, упрыгожваюць яго кветкамі. Потым дзяўчаты з чырвоных нітак плятуць вяровачку, якой абвязваюць чатыры з пяці шышачак) 

Фальклорная група
Ды багат Васількоў бацька,

Ды сеяў пшаніцу нанова,

Ды сеяў пшаніцу на нова.

Ды высокі стагі на дварэ,

Ды высокі стагі на дварэ,

Шчэ вышэй каравай на стале.

Старэйшая каравайніца. Вось, каравай упрыгожылі, трэба свата зваць, каб ён каравай прыйшоў выкупляць.

Усе.

Дарагі сваток, ці блізка ты, ці далёка?

За караваем спяшайся,

Не бойцеся рубля даці, каравай забраці.

(Сват прыходзіць за караваем)
Сват. Дзякуй вам, каравайнічкі дарагія, за вясельны каравай для нашай Ганначкі на добрую долю, на шчасце і радасць.

Чацвёртая каравайніца. Сваток даражэнькі, за наш каравай пакладзі рубель залаценькі.

(Сват кладзе рубель. Потым падымае высока над галавой каравай, тройчы ўсе абыходзяць па сцэне, а потым сват спыняецца) 

Сват. Дарагія бацькі, святы покуць, суседзі, прыяцелі, няхай будзе багаславёны гэты каравай, спечаны сёння для Ганначкі. Няхай заўсёды ён прыносіць толькі спагаду, шчасце, радасць у сям’ю нашых маладых.

Усе. Бог благаславіць. Бог багаславіць. Бог багаславіць.

Маці. Нясі, сваток даражэнькі, каравай вясельны ў клець да прыезду нашага маладога. 

(Усе выходзяць)

ДАДАТАК 6
Сцэнарый абрада “Вяселле”
Мэта: пазнаёміць вучняў з абрадавым святам – вяселлем.

Задачы: выпрацоўваць уменне ўзнаўляць традыцыі і абрады беларусаў, прыбліжаючыся да духоўнай культуры нашага народа; навучыць вучняў усведамляць сябе часткай свайго народа.

Запрашаем на вяселле
(Дзяўчаты прыбіраюць маладую, спяваюць)
1-ая дзяўчына. Вось наша нявеста і прыгожая стала – не пазнаць.
2-ая дзяўчына. Трэба на пасад весці, госці ўжо збіраюцца, за стол спяшаюцца.
3-ая дзяўчына. Дзе ж гэта брат? Няхай вядзе сястру на пасад.

Брат.  Я ўжо даўно чакаю гэтага моманту.
Маці. Падыдзі, сынок, да Ганначкі, вазьмі яе за руку і абвядзі тры разы вакол стала.
Брат. Давай, сястрыца, руку, павяду, каб потым усё жыцце другі вадзіў, так, як я цябе, любіў і нават мацней.
Маці. І каб жыццё ў вас было такое багатае, як наш сённяшні стол.
(Брат тройчы абводзіць сястру вакол стала, падводзіць яе да кута. Тут у дзверы стукаюць, уваходзяць сваты з маладым)
Маці. Хто там?
Сват. Ідзе ў хату багаты ды не жанаты, ці прымаеце?
Маці. Багатага ў нашай хаце месца ў куце даўно чакае.
Сват. Ды наш, хоць і багаты, ды не гультай, а гаспадар нядрэнны і працавіты. Рана ўстае, позна спаць кладзецца, пакуль дагледзіць усю скаціну: і кароў, і авечак, і цялушак… Толькі вось адной цялушкі не хапае, ці не ў гэтай хаце яна прападае?
Бацька. Мы скаціну таксама маем, ды не ў хаце яе трымаем.
Свацця. Такую цялушку, аб якой мы бядуем, толькі ў харомах панскіх гадуюць.
Маці. Вы такія загадкі нам загадваеце, што нам, відаць, не адгадаць.
Сват. Загадка самая простая: чым не харомы ваша хата, гаспадары – мама і тата, а цялушка – ваша слаўная дачушка.
Бацька. То яе і шукаць не трэба: даўно чакае сватоўскага хлеба.
(Выходзіць з бакоўкі нявеста, прымае хлеб, кладзе яго на стол)
Бацька. Ну, госцейкі, рассаджвайцеся хутчэй, не прымушайце нас так доўга стаяць.
(Госці сядаюць за стол)
Маці. Бегла, дзетачкі, я, спяшалася, можа, і людзей я насмяшыла. Бегла, дзетачкі, бягом, каб вас застаць за сталом. Пакуль яйкі пазбірала, ажно дыхаўку нагнала. Яешню спякла вам ад душы. Ешце, дзеткі, даядайце, зло вы мне не пакідайце. Калі крошкі застануцца, у мяне слёзкі паліюцца. А табе, дачушка, даю наказ: рана з сонцам уставаць, свякроў мамай называць, суседзяў паважаць. Калі будзеш так рабіць, не будуць людзі цябе судзіць.
Маладзіца. Як добра ўсе ўмеюць казаць, ці не пара нам песні заспяваць?
(Запявае, астатнія падхопліваюць “Як паедзем, пані- браце…”)
Маладзіца. Многа можна есці, многа гаварыць, ці не час нам нявесту адарыць?
Хлопчыкі – малойчыкі, нясіце чырвончыкі. Дзеванькі – паненачкі, нясіце капеечкі, а дарыце, дарыце, у кішэнях не дзяржыце. Кішэні падзяруцца – сораму набяруцца.

Маці. Дару цябе, дачушка, не адной падушкай, а яшчэ цялушкай (хтосьці пераапранаецца ў цялушку), сотнямі рублямі, конікам з канямі, а яшчэ і словам, каб была здарова!
Бацька. Дару вам рыдлёўку, сякеру, палена, каб муж не трымаўся за чужое калена.
Маладзіца. Дару табе нітак, каб муж не бегаў да чужых лытак.
1-ая дзяўчына. Дару канфетак, каб вы мелі многа дзетак.
2-ая дзяўчына.  Дару вам пятакоў, каб вы купілі сабе сынкоў.
3-яя дзяўчына. Дару табе абрус і перабіранку, каб з мужам спалася да ранку.
Брат. Дару табе боцікі і рукавіцы, каб муж глядзеў толькі тваёй спадніцы.
Свацця. Дару абразам, каб жылі да смерці разам.
Маладзіца. Выходзьце спяваць частушкі.
1-ая дзяўчына.

На вяселлі была,

Не палуднавала.

Памаленьку скачу,

Бо я есці хачу.

2-ая дзяўчына.

А чаму мы тут гуляем?

А чаму мы тут пяём?

Таму, што Сяргея жэнім,
Вольку замуж выдаём.

3-яя дзяўчына.

І вяселле ў нас,
І ігрышча ў нас,

Пахаваемся ў салому –

Няхай знойдуць нас.

4-ая дзяўчына.

Я надзену бела плацце,

Абмараю – вымыю.

Аддаю сяброўку замуж,

Самую любімую.

5-ая дзяўчына.

А не ідзіце, дзеўкі, замуж,
Я ўжо замужам была,

Дзве нядзелі з палавінай

Свякроў есці не дала.

Усе разам. 
Іграй, гарманіст,

Ды не торгайся,

Пап’ем, паядзім
Ды разойдземся.

(Уся моладзь танцуе польку)
Сват. Ну, дзякуй гэтаму сталу, пара збірацца нам дадому.
Маці. Ай, свацейка, можа рана яшчэ, пасядзелі б, выпілі б чагоі закусілі?
Свацця. Выпіць і закусіць нам яшчэ сёння будзе. Там госці таксама чакаюць, калі малады нявесту дамоў прывядзе.
Сват. Не прывядзе, а прывязе. Ды на такой тройцы, што хай усе пазайздросцяць.
Бацька. Ну, што ж, тады давайце збірацца ў дарогу.
(Спяваюць на развітанне песню “Бывайце здаровы…”)
Маладзіца. Кажуць: гуляць – не  працаваць. Гэта яшчэ як сказаць…Вяселле – не п’янка, а найлепшая гулянка.
ДАДАТАК 7
Абрад “Нос тачыць маладой”

Назаўтра вяскоўцы, якія былі на вяселлі ў маладога, збіраліся зноў у вясельнай хаце “нос тачыць маладой”. Бралі жэрдку, хадзілі па вуліцы. У кожнага вясельніка забіралі курыцу ці каўбасу. Дружна скублі курэй, варылі крупнік з курацінай. Гулялі ўвесь дзень.

У наступную нядзельку бацькі маладога разам з маладымі ехалі да бацькоў маладой на пірагі.

